
పరమయోగివిలాసము.












నాపట్టణం బేలు నవనీవిభుండు 

భూపాలనికర మింపుగఁ జేరి కొలువ 

నెఱమించు గురిగింజనీలని నెక్కి 

మెఱయుచు నావేళ మృగయానురక్తి 

నరుగుచుఁ దనవచ్చినట్టిమార్గమున 

నరుదెంచుచున్న యయ్యతివ నీక్షించి 

మరుబారిఁ జిక్కి వేమఱు సొక్కిచొక్కి 

యరు దంది మఱియు ఱె ప్పార్పక చూచి 

తళదళుక్కున ధరాతలమున మెఱసి 

నిలిచినమెఱుఁగొ మానికములగనియొ 

బంగారుప్రతిమయో భావజుకేలి 

చెంగల్వచిలుకొ పూచినకల్పలతయొ 

కన్నెకయ్యమునకుఁ గాలు ద్రవ్వుచును 

జెన్నొందు మరునిరా [1]చిలుకవావురమొ

యని తేజి డిగ్గి తోయజనేత్రఁ జేరఁ 

జని గారవించి యచ్చన లాడువేడ్క 

నాసతిఁ జతురంతయానాధిరోహఁ 

జేసి తోకొనుచుఁ దేజీ నెక్కి మగుడి 

యక్కన్యరూపంబునందునం దగిలి 

చిక్కి తత్కులగోత్రశీలనామముల





	↑ చిలుకొ పావురమొ

